
	క.	
అప్పు డల రాజచంద్రుఁడు

ముప్పిరిగొను ప్రేమఁ దనదు ముద్దులపట్టిన్

రప్పించి మిగుల వేడుక

నొప్పగు పల్లకిని నుంచి యూఱడఁ బలికెన్.

	వ.	
తదనంతరంబ.

	సీ.	
విజయరాఘవమహీవిభుఁడు సంతసమున

        దెల్లయేనుఁగ నెక్కి తేజ మమరఁ

గొమరుగా ముత్తెలగొడుగులు బట్టంగ

        నుభయచామరములు నొనరు వీవ

మేళవాద్యంబులు మిన్నంది మ్రోయంగఁ

        బగలువత్తుల కాంతి ప్రబల మిగుల

నెడలేక దివ్వటిల్ హేరాళముగఁ బూన

        బాణవిద్యలు చాల భాసిలంగ



	 







	తే.	
సరసచతురంగబలములు సందడింపఁ

బ్రజలు చూడంగఁ గన్నులపండువుగను

వనితయును దాను నూరేఁగి వచ్చి యపుడు

మన్ననారుల సేవించుచెన్ను మీర.

	క.	
ఏనుఁగను డిగ్గి యప్పుడు

మానినియునుఁ దాను మిగుల మచ్చికమీరన్

గానుకలు వేడ్క నొసఁగుచు

శ్రీనిధి మన్నారులకును జెలఁగుచు మ్రొక్కెన్.

	క.	
మదమున నంబులు దనకున్

ముదితకుఁ దీర్థప్రసాదములు సాధింపన్

బొదలెడు భక్తిన్ జేకొని

హృదయము వికసింప మగుడ నేనుఁగ నెక్కెన్.

	వ.	
ఇవ్విధంబున నవ్వసుమతీశ్వరుండు జవ్వనియునుం దాను నూరేఁగి వచ్చి

సుముహూర్తంబున.

		 ఈ పేజీలో చివరి మార్పు 7 ఫిబ్రవరి 2021న 18:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

